
In dossier electronic per pazients
■ (anr/ld) Sin basa facultativa duai
vegnir introducì in dossier electro-
nic per pazients. Il cussegl dals
chantuns ha acceptà ina lescha ge-
nerala persuenter. En l’avegnir duai
mintga persuna en Svizra avair la
pussaivladad dametter a disposiziun
als medis ed als ospitals lur indica-
ziuns davart la sanadad. La finamira
dal dossier electronic è da meglierar la
qualitad da l’infurmaziun, d’augmen-
tar la segirtad e la qualitad dal tracta-

ment dal singul pazient. La lescha ga-
rantescha uschebain als pazients sco er
als medis la libertad da far diever dal
nov sistem electronic. La segirtad da las
datas duai esser garantida entras in si-
stem d’identificaziun. Tgi che vul far
part dal sistem electronic sto confer-
mar sia voluntad a scrit. La nova lescha
prescriva las cundiziuns che lubeschan
d’introducir e da far diever dal dossier
electronic per pazients. Grazia al dos-
sier electronic po disponer il persunal

medicinal da tut temp e dapertut sur
da las infurmaziuns necessarias per in
tractament medical. Quai lubescha in
tractament pli svelt e pli effizient ed
evitescha dublas lavurs. Ils pazients sezs
pon er s’infurmar davart lur atgnas
indicaziuns en il dossier electronic.

La confederaziun vul promover l’in-
troducziun dal nov sistem cun ina con-
tribuziun unica da 30 milliuns francs.
Ella spetga dals chantuns ina contribu-
ziun finanziala en la medema grondez-

za. Qua sa tracti principalmain da col-
liar las praticas dals medis, las apotecas,
ils ospitals e las organisaziuns da spitex
cun il nov sistem electronic. Plinavant
èsi er da procurar per l’access al sistem
e da garantir la segirtad da las datas dals
singuls pazients. Las contribuziuns da la
confederaziun e dals chantuns duessan
cuvrir lur custs supplementars. La cu-
missiun propona unanimamain d’en-
trar en la materia. Ella è dal parairi che
la contribuziun da la confederaziun
duaia restar limitada sin la summa da 30
milliuns francs.

Il sistem funcziuna gia
en divers chantuns.

Cusseglier federal Alain Berset ha fatg at-
tent che plirs chantuns fan gia diever da
la nova pussaivladad electronica e vules-
san profitar dal nov sistem. Deplorabla-
main manchian actualmain las structu-
ras unifitgadas che lubeschan a plirs
acturs d’utilisar il sistem modern. Or da
quest motiv vul la confederaziun promo-
ver la realisaziun en tut il territori da la
Svizra. Durant ils proxims tschintg onns
ston tut ils ospitals introducir il sistem
electronic. Per ils pazients e per ils medis
è garantida la libertad da sa participar al
nov sistem. Durant ina fasa transitoria è
pronta la confederaziun da sustegnair la
realisaziun dal project, sut la cundiziun
ch’ils chantuns sa participeschian er a la
realisaziun, ha punctuà il minister da la
sanadad.

Cun 37 vuschs cunter 0 e 3 absten-
ziuns ha il cussegl dals chantuns acceptà
la nova lescha. La fatschenta va uss al cus-
segl naziunal.

Cusseglier federal Alain Berset ha fatg attent che plirs chantuns fan gia diever da la nova pussaivladad electronica e vulessan profitar
dal nov sistem. KEYSTONE

22 509 suttascripziuns per laschar viver l’urs
WWF ha surdà petiziun «Viva M25» a Mario Cavigelli

■ (anr/fa) Durant inmais ha ilWWF ra-
massàen tut laSvizra stgars 23 000sut-
tascripziuns e surdà quellas a cusse-
glier guvernativ Mario Cavigelli. Cun
questa petiziun vul il WWF era susteg-
nair la lavur dals uffizis grischuns.
Mardi è l’urs numnàM25 vegnì vis in pèr
uras en la Val Müstair avant che svanir
puspè en direcziun Italia. «El u era auters
urs giuvens arrivan segiramain puspè sin
territori svizzer, els tutgan tar nossa natira
multifaria e ston perquai vegnir prote-
gids», ha ditgAnitaMazzetta, lamanadra
da gestiun dal WWF Grischun, mesem-
na a Cuira a chaschun da la surdada da la
petiziun «VivaM25». Per ramassar en tut
la Svizra las 22 509 suttascripziuns ha il
WWF duvrà mo in mais. Mazzetta ha
declerà las finamiras da la petiziun.

«Ina schanza a l’urs
e curaschi als uffizis

Il chantun Grischun haja prestà gia ble-
ra buna lavur en connex cun ils urs che
turnian, ha ella ditg, «cun nossa peti-
ziun vulessan nus dad ina vart dar ina
schanza a l’urs M25 e da l’autra far cu-
raschi als uffizis respunsabels da cunti-
nuar cun questa lavur a favur da la pro-
tecziun dals animals da niz e dals con-
tainters dal rument.» Per ch’ils urs ve-
gnian acceptads en las regiuns pertutga-
das dovria en divers lieus anc tschertas
adattaziuns a la nova situaziun, ha ma-
negià Joanna Schönenberger, ella è ex-
perta per urs e manadra dal project dal
WWF en connex cun ils urs en Svizra.
Las muntaneras stoppian vegnir prote-
gidas da chauns aposta per quel diever,
da pasters e da saivs electricas, ha ella
tratg endament. Ch’en pli stoppian ve-
gnir protegidas era las chamonas
d’avieuls ed installads containers da ru-
ment segirs cunter ils urs. «L’urs duess
numnadamain tschertgar ses pavel en la
cuntrada selvadia e betg en vischnan-
cas», ha ditg l’experta.

Dus regals al chantun Grischun
Per mussar ch’il WWF renconuschia la
lavur dal chantun ha surdà Mazzetta a
Mario Cavigelli las stgars 23 000 sutta-
scripziuns en in container segir cunter
l’urs. Il cusseglier guvernativ ha emper-
mess ch’els chattian segiramain in lieu
adattà per quest container. Schönenber-
ger ha dà ad el in rapport davart las ex-

perientschas ch’ins ha fatg en il Triangul
retic, la regiun dals trais pajais Svizra,
Austria ed Italia cun il project Ursina:
«Questas experientschas ch’ins ha fatg en
laValMüstair, l’Engiadina Bassa, il Vnu-
ost ed il Tirol austriac duessan servir ad
autras regiuns che vegnan confruntadas
cun ils urs.» Cavigelli ha menziunà ch’el
haja survegnì ils ultims diesch dis stgars

24 000 e-mails per gronda part si da
l’Italia, da la Svizra e da singuls auters pa-
jais, tuts cun il giavisch da schanegiar a
l’urs M25.

«Chattar ina via per la convivenza
cun ils animals da rapina»

El haja chapientscha per il giavisch da
proteger ils urs ed er ils lufs en chantun,

ha ditg il president da la regenza grischu-
na: «Igl è però da confruntar ils differents
interess, quels da las organisaziuns per la
natira, dals purs, dals chatschaders e dal
turissem ils ins cun ils auters, ed alura
empruvar da chattar ina via che resguar-
da pli bain pussaivel ils differents inte-
ress.»

A ses avis na duessan quests animals
betg esser protegids absolutamain e
dastgair vegnir sajettads mo sch’els pe-
ricliteschian umans. «Nus vulain pudair
intervegnir era sch’els stgarpan memia
blers animals», ha accentuà Mario Ca-
vigelli.

Joanna Schönenberger ed Anita Mazzetta han surdà a Mario Cavigelli la petiziun «Viva M25»en in container da rument che urs nun
èn capavels d’avrir. FOTO F. ANDRY

Posta svizra telefonescha
da nov cun la Sunrise

En l’avegnir na telefonescha la Posta
svizra betg pli cun Swisscom mabain
cun la concurrenta Sunrise. Sunrise
vegnia ad equipar la Posta cun tut ils
servetschs da telefon per 5 onns, uschia
conferma la Posta in rapport da laHan-
delszeitung. La Posta paja a Sunrise per
quests servetschs 23 milliuns francs. Il
motiv per la midada saja la purschida
pli bunmartgada da Sunrise cumpare-
glià cun la Swisscom. Pertutgà èn era
ils servetschs da Postfinance ed Auto da
posta.

La Swiss ha transportà
damain passagiers il matg

Durant il matg èn pli paucas persunas
sguladas cun aviuns da la Swiss. En total
ha la figlia dal concern da la Lufthansa
transportà il matg 1,39 milliuns passa-
giers. Cumpareglià cun il matg d’avant
in onn è quai ina reducziun da 0,3%.
L’occupaziun dals eroplans è sa sminuida
per bunamain 1% sin 82,6%. Emple-
nids meglier ch’avant in onn eran ils spa-
zis da vitgira. Tenor paisa ha la Swiss
transportà 10% dapli ch’il matg 2013.

Damain ozon en l’aria
La contaminaziun d’ozon en l’aria da la
Svizra orientala è sa reducida marcanta-
main. Fitg autas concentraziun vegnan
mesiradas mo anc raramain tenor rap-
port da Ostluft, la surveglianza da l’aria
da la Svizra orientala e dal Liechtenstein.

«Purs
cun sentiments
ambivalents»

«L’ursM25 è vegni vesì mardi per
in pèr uras en Val Müstair, alura
è el puspè svanì en direcziun da
la Valtellina», ha infurmà l’in-
spectur da chatschaGeorg Brosi. I
sa tractia tar quest urs d’in urs che
saja fitg inquiet, adina en viadi,
ha’l cuntinuà, «l’ultim temp è
M25 adina puspè stà in pèr dis en
Italia per turnar puspè en il Pu-
schlav u uss er enValMüstair.» La
preschientscha da l’urs M25 en il
Grischun fa quitads als purs: «El
ha gia stgarpà diversas nursas ed
era dus asens, perquai sveglia la
petiziun per l’urs M25 segira-
main sentiments ambivalents tar
ils purs», ha ditg Barbara Dönz,
la manadra da gestiun da l’Uniun
purila grischuna, «l’encletga per
il giavisch dals petiziunaris vegn
perquai probablamain ad esser li-
mitada».

